
RR\713878MT.doc PE400.403v01-00

MT MT

PARLAMENT EWROPEW
2004 










 2009

Dokument ta' Sessjoni

A6-0073/2008

12.3.2008

RAPPORT
dwar il-Green Paper dwar l-irwol tas-soċjetà ċivili fil-politika dwar id-drogi fl-
Unjoni Ewropea
(2007/2212(INI))

umitat għal-Libertajiet Ċivili, il-Ġustizzja u l-Intern

Rapporteur: Giusto Catania



PE400.403v01-00 2/17 RR\713878MT.doc

MT

PR_INI

WERREJ

Paġna

MOZZJONI GĦAL RIŻOLUZZJONI TAL-PARLAMENT EWROPEW ...............................3

OPINJONI TAL-KUMITAT GĦAD-DRITTIJIET TAN-NISA U L-UGWALJANZA BEJN 
IS-SESSI ...................................................................................................................................13

RIŻULTAT TAL-VOTAZZJONI FINALI FIL-KUMITAT ...................................................17



RR\713878MT.doc 3/17 PE400.403v01-00

MT

MOZZJONI GĦAL RIŻOLUZZJONI TAL-PARLAMENT EWROPEW

dwar il-Green Paper dwar l-irwol tas-soċjetà ċivili fil-politika dwar id-drogi fl-Unjoni 
Ewropea
(2007/2212(INI))

Il-Parlament Ewropew,

– wara li kkunsidra r-rakkomandazzjoni tiegħu tal-15 ta' Diċembru 2004 lill-Kunsill u lill-
Kunsill Ewropew dwar l-istrateġija ta' l-UE dwar id-droga (2005-2012)1,

– wara li kkunsidra l-Green Paper tal-Kummissjoni tas-26 ta' Ġunju 2006 dwar l-irwol tas-
soċjetà ċivili fil-politika dwar id-droga fl-Unjoni Ewropea (COM(2006)0316),

– wara li kkunsidra r-rapport u r-risposti li rċieva dwar ir-riżultati tal-konsultazzjoni miftuħa 
li saret skond il-Green Paper imsemmija hawn fuq li ġiet ippublikata fit-18 ta' April 20072,

– wara li kkunsidra t-Titolu VI tat-Trattat UE u b'mod partikulari l-Artikoli 29 u 31(1) (e) 
tiegħu,

– wara li kkunsidra l-istrumenti internazzjonali, Ewropej u nazzjonali għall-ħarsien tad-
drittijiet tal-bniedem u l-libertajiet fundamentali u, b'mod partikulari, għall-ħarsien tad-
dritt għall-ħajja u għas-saħħa,

– wara li kkkunsidra l-Konvenzjoni Unika tan-Nazzjonijiet Uniti dwar id-Drogi Narkotiċi 
tat-30 ta' Marzu 1961, emendata mill-Protokoll ta' Geneva tal-25 ta' Marzu 1972; u l-
Konvenzjonijiet tan-Nazzjonijiet Uniti dwar Sustanzi Psikotropiċi tal-21 ta' Frar 1971; u 
kontra l-Ittraffikar Illiċitu fid-Drogi Narkotiċi u Sustanzi Psikotropiċi tad-19 ta' Diċembru 
1988,

– wara li kkunsidra r-Regolament (KE) Nru 1920/2006 tal-Parlament Ewropew u tal-Kunsill 
tat-12 ta' Diċembru 2006 dwar iċ-Ċentru Ewropew ta’ Monitoraġġ tad-Droga u d-
Dipendenza mid-Droga3, li jfassal mill-ġdid il-leġiżlazzjoni preċedenti,

– wara li kkunsidra r-rapport annwali ta' l-2007 taċ-Ċentru Ewropew ta’ Monitoraġġ tad-
Droga u d-Dipendenza mid-Droga4,

– wara li kkunsidra d-Deċiżjoni Nru 1150/2007/KE tal-Parlament Ewropew u tal-Kunsill 
tal-25 ta' Settembru 2007 li tistabbilixxi għall-perjodu 2007-2013 il-Programm Speċifiku 
'Il-prevenzjoni u l-informazzjoni dwar id-droga' bħala parti mill-Programm Ġenerali 'Id-
Drittijiet Fundamentali u l-Ġustizzja'5, u b'mod partikulari l-Artikoli minn 2 sa 7,

– wara li kkunsidra d-Dokument ta' Ħidma tas-Servizzi tal-Kummissjoni bl-isem ta' l-

1 ĠU C 226E, 15.9.2005, p. 233.
2 http://ec.europa.eu/justice_home/news/consulting_public/news_consulting_public_en.htm
3 ĠU L 376, 27.12.2006, p. 1.
4 http://www.emcdda.europa.eu/html.cfm/index407EN.html
5 ĠU L 257, 3.10.2007, p. 23.

Istħarriġ tal-Progress ta' l-2006 dwar l-implimentazzjoni tal-Pjan ta' Azzjoni ta' l-UE dwar 
id-Droga (2005-2008) tal-21 ta' Diċembru 2006 (SEC(2006)1803),

– wara li kkunsidra l-Komunikazzjoni mill-Kummissjoni fuq l-Istħarriġ tal-Progress ta’ l-
2007 dwar l-implimentazzjoni tal-Pjan ta’ Azzjoni ta’ l-UE dwar id-Droga (2005-2008) ta' 
l-10 ta' Diċembru 2007 (COM(2007)0781),

– wara li kkunsidra l-Pjan ta' Azzjoni ta' l-UE dwar id-Droga (2005-2008) adottat mill-
Kunsill f'Ġunju 20051,

– wara li kkunsidra d-Deċiżjoni tal-Kunsill 2005/387/ĠAI ta' l-10 ta' Mejju 2005 dwar l-
iskambju ta’ informazzjoni, il-valutazzjoni tar-riskju u l-kontroll fuq sustanzi psikoattivi 
ġodda2,

– wara li kkunsidra l-Istrateġija ta' l-UE dwar id-Drogi (2005-2012) appoġġjata mill-Kunsill 
Ewropew tas-16-17 ta' Diċembru 20043,

– wara li kkunsidra r-Regolament (KE) Nru 273/2004 tal-Parlament Ewropew u tal-Kunsill 
tal-11 ta' Frar 2004 dwar prekursuri tad-droga4,

– wara li kkunsidra d-Dikjarazzjoni Politika dwar id-Droga u r-riżoluzzjonijiet adottati fis-
Sessjoni Speċjali ta' l-Assemblea Ġenerali tan-NU (UNGASS) tat-8 u l-10 ta' Ġunju 1998, 

– wara li kkunsidra l-inizjattivi tan-NU u b'mod partikulari l-wieħed u ħamsin sessjoni tal-
Kummissjoni dwar id-Drogi Narkotiċi li se ssir fl-10 u l-14 ta' Marzu 20085,

– wara li kkunsidra l-White Paper dwar il-Governanza Ewropea (COM(2001)0428) u l-
Komunikazzjonijiet mill-Kummissjoni bit-titolu "Lejn kultura rinfurzata ta' konsultazzjoni 
u djalogu - Prinċipji ġenerali u standards minimi għall-konsultazzjoni ta' partijiet 
interessati mill-Kummissjoni" (COM(2002)0704) u "Miri strateġiċi 2005–2009, Ewropa 
2010: Sħubija għat-Tiġdid Ewropew - Prosperità, Solidarjetà u Sigurtà" 
(COM(2005)0012),

– wara li kkunsidra l-Artikolu 45 tar-Regoli ta' Proċedura tiegħu,

– wara li kkunsidra r-rapport tal-Kumitat għal-Libertajiet Ċivili, il-Ġustizzja u l-Intern u l-
opinjoni tal-Kumitat għad-Drittijiet tan-Nisa u għall-Ugwaljanza bejn is-Sessi (A6-
0073/2008),

A. billi għandu jiġi promoss djalogu iżjed metikoluż bejn u mal-komponenti varji tas-soċjetà 
ċivili (fil-livell transnazzjonali, nazzjonali, reġjonali u lokali) fuq firxa Ewropea, bil-għan 
li jitjiebu l-formulazzjoni, l-implimentazzjoni u l-evalwazzjoni tad-deċiżjonijiet relatati 
mal-politiki dwar id-droga, kemm fil-livell ta' l-Istati Membri kif ukoll fil-livell ta' l-UE,

1 ĠU C 168, 08.07.2005, p. 1.
2 ĠU L 127, 20.05.2005, p.32.
3  Kunsill ta' l-UE, l-Istrateġija ta' l-UE dwar id-Droga (2005-2012) dok. 15074/1/04.
4 ĠU L 47, 18.02.2004, p. 1.
5 http://www.unodc.org/documents/commissions/CND-Session51/CND-51_Info_Participants.pdf

B. billi l-organizzazzjoni tal-gruppi tas-soċjetà ċivili fil-livell Ewropew għandha b'mod ċar 
valur miżjud mill-perspettiva ta' l-organizzazzjonijiet nazzjonali, reġjonali u lokali tas-
soċjetà ċivili,

C. billi, b'mod partikulari, is-soċjetà ċivili tista' ġġib esperjenza kbira f'aspetti partikulari 
f'oqsma tal-politiki dwar id-droga, bħall-prevenzjoni, il-provvista ta' informazzjoni, l-
appoġġ lil dawk li jkunu ħerġin mid-dipendenza, u l-integrazzjoni mill-ġdid fis-soċjetà,

D. billi l-objettiv prijoritarju għall-perjodu 2005-2012 ta' l-istrateġija ta' l-UE dwar id-droga 
huwa li jingħata tagħrif preċiż u li jissaħħaħ l-irwol tas-soċjetà ċivili fir-rigward tad-droga, 

E. billi l-Green Paper dwar l-Irwol tas-Soċjetà Ċivili fil-Politika dwar id-Drogi fl-UE u t-
twaqqif tal-Forum tas-Soċjetà Ċivili dwar id-Drogi jirrappreżentaw l-ewwel pass prattiku 
lejn il-ksib ta' dak l-objettiv,

F. billi l-idea tal-kollegament tematiku tan-netwerks eżistenti ntlaqgħet tajjeb mill-biċċa l-
kbira ta' l-organizzazzjonijiet li wieġbu għall-konsultazzjoni tal-Kummissjoni,

G. billi hu importanti li jkun hemm sinerġija ikbar bejn is-soċjetà ċivili u l-istituzzjonijiet u l-
korpi ta' l-UE bl-iskop li tiġi stabbilita relazzjoni bbażata fuq il-konsultazzjoni kontinwa u 
biex jiġi imħeġġeġ l-iskambju ta' l-informazzjoni u ta' l-aħjar prattiki, b'attenzjoni 
partikulari għall-kontributi xjentifiċi,

H. billi għandha tiġi enfasizzata l-importanza ewlenija ta' l-azzjoni u tat-tisħiħ ta' l-irwol ta' l-
organizzazzjonijiet tas-soċjetà ċivili li huma involuti fil-koperazzjoni ma' pajjiżi terzi u fil-
promozzjoni ta' strateġiji alternattivi sostenibbli li jittrattaw il-kwistjonijiet konnessi mad-
droga, 

I. billi mezz ta' komunikazzjoni miftuħ bħall-internet għandu jkun inkluż fi kwalunkwe 
struttura li tiġi proposta għal djalogu jew konsultazzjonijiet li jsiru ma' netwerks magħżula 
dwar kwistjonijiet speċifiċi, flimkien ma' konsultazzjoni miftuħa mal-partijiet kollha 
involuti,

J. billi l-irwol importanti li s-soċjetà ċivili jista' jkollha fil-kwistjoni għandu jikkomplementa 
u jsaħħaħ ir-responsabilità konsiderevoli ta' l-Istati Membri u ta' l-organizzazzjonijiet 
internazzjonali biex jikkoperaw fil-ġlieda kontra l-produzzjoni u t-traffikar tad-droga, bħal 
ma jagħmlu fil-każ tat-terroriżmu, 

K. billi involviment akbar min-naħa ta' l-istituzzjonijiet ta' l-UE mas-soċjetà ċivili fil-qasam 
tal-politiki dwar id-drogi jgħinhom biex jevalwaw tajjeb l-istrateġiji attwali,

L. billi t-terminu "drogi" hu maħsub li jkopri drogi narkotiċi u sustanzi psikotropiċi kif inhu 
definit mill-Konvenzjonijiet tan-NU msemmija hawn fuq,

M. billi l-użu tad-drogi jista’ jwassal għal riskji tas-saħħa speċifiċi għat-tfajliet u għan-nisa, 
b’mod partikolari f’dak li jirrigwarda t-tqala u t-trażmissjoni ta’ l-HIV/AIDS,

N. billi t-tendenza hija li jkun hemm iktar irġiel milli nisa li jattendu programmi ta’ 
rijabilitazzjoni u billi fl-Ewropa llum in-nisa jikkostitwixxu madwar 20% ta’ dawk li 

jibdew programmi ta’ rijabilitazzjoni kontra d-drogi,

O. billi ġew identifikati differenzi importanti fil-livelli u fit-tendenzi ta’ l-użu tad-drogi bejn 
l-irġiel u n-nisa; billi studji ta’ riċerka juru differenzi importanti bejn in-nisa u l-irġiel 
f’firxa wiesgħa ta’ fatturi fiżjoloġiċi u psiko-soċjali assoċjati ma’ l-iżvilupp ta’ imġiba ta’ 
dipendenza, ta’ teħid ta’ riskju u ma’ tiftix għall-għajnuna,

1. Jirrikonoxxi l-irwol fundamentali tas-soċjetà ċivili fl-appoġġ ta' l-iżvilupp, id-
definizzjoni, l-implimentazzjoni, l-evalwazzjoni u l-immoniterjar tal-politiki dwar id-
drogi; jisħaq, b'mod partikulari, fuq il-valur miżjud irrappreżentat mill-esperjenza 
tagħhom fost il-poplu, fuq il-kapaċità tagħhom għall-innovazzjoni u fuq il-potenzjal 
tagħhom rigward l-iskambju ta' l-informazzjoni u l-aħjar prattika, ittestjata xjentifikament 
u ddokumentata fl-applikazzjoni attwali tal-politiki dwar id-drogi;

2. Jistieden lill-gvernijiet ta’ l-Istati Membri kollha, lill-organizzazzjonijiet mhux 
governattivi, lis-soċjetà ċivili u lill-assoċjazzjonijiet tal-ġenituri u tal-professjonisti biex 
jagħmlu kampanji ta’ informazzjoni komprensivi dwar:

- ir-riskji u l-ħsara għas-saħħa fiżika u mentali kkawżati mid-drogi, b’mod partikolari 
għas-saħħa tat-tfal bniet, tan-nisa tqal u tan-nisa li qed ireddgħu u għas-saħħa tat-tfal,

- is-saħħa ta’ l-omm u t-trażmissjoni tad-drogi mill-omm għall-fetu tagħha;

- it-trattamenti disponibbli għall-minorenni u d-delinkwenti li għandhom il-vizzju tad-
drogi,

- l-appoġġ għall-ġenituri tat-tfal li jieħdu d-drogi;

3. Jirrikonoxxi li l-knejjes u l-komunitajiet reliġjużi ilhom attivi ħafna fil-ġlieda kontra d-
droga u, għalhekk, l-esperjenzi tagħhom għandhom jitqiesu fil-formolazzjoni, fl-
implimentazzjoni u fl-evalwazzjoni tal-politiki fil-qasam tad-droga;

4. Jinsisti fuq it-tisħiħ ta' l-irwol li għandha s-soċjetà ċivili fl-iżvilupp ta' politika dwar id-
drogi li tinkludi approċċ Ewropew, li huwa l-objettiv prinċipali ta' l-istrateġija ta' l-UE 
dwar id-droga 2005-2012;

5. Jisħaq fuq l-importanza ta' l-irwol li għandu l-internet biex jiżgura li jkun hemm mod 
trasparenti u koerenti ta' skambju ta' l-informazzjoni dwar l-implimentazzjoni u l-iżvilupp 
ta' l-istrateġija ta' l-UE dwar id-droga 2005-2012, billi jiffaċilita l-involviment u 
jiggarantixxi l-parteċipazzjoni tas-soċjetà ċivili (inklużi l-utilizzaturi u l-gruppi tal-
komunità) fl-implimentazzjoni tal-Pjan ta' Azzjoni - fil-livelli kollha u fil-Forum tas-
Soċjetà Ċivili dwar id-Droga - sabiex jitjieb l-aċċess għall-programmi tal-prevenzjoni u 
titjieb l-effettività tagħhom kif ukoll biex jikber l-għarfien;

6. Jenfasizza s-sħubija fundamentali mal-midja, inkluż mal-midja elettronika, fit-tixrid ta' l-
informazzjoni xjentifika dwar ir-riskji ta' l-użu tad-drogi fuq is-saħħa fiżika u mentali, 
partikolarment fost in-nisa żgħażagħ u n-nisa tqal; jinkoraġġixxi lil din it-tip ta’ midja 
biex issir sieħba prinċipali f’kampanji kontra d-drogi minħabba l-influwenza tagħha fuq il-
ġenerazzjonijiet iktar zgħażagħ;

7. Jilqa' b'sodisfazzjon l-implimentazzjoni tal-Programm Speċifiku dwar il-Prevenzjoni u l-
Informazzjoni dwar id-Droga, u jirrimarka li l-involviment tas-soċjetà ċivili fl-
implimentazzjoni u fl-iżvilupp ta' l-istrateġija ta' l-UE 2005-2012 huwa objettiv speċifiku 
ta' dak il-programm;

8. Jiddispjaċih dwar il-fatt li kien hemm dewmien fl-implimentazzjoni tal-finanzjament li sar 
disponibbli b'rabta ma' dak il-Programm;

9. Jistieden lill-Kummissjoni biex tiżgura li l-istrateġija l-ġdida dwar is-saħħa 2008-2013 
tqis l-impatt differenti tad-drogi fuq in-nisa, b’mod partikolari b’referenza għall-
iffinanzjar ta’ programmi ta’ informazzjoni kontra d-drogi mmexxija minn 
organizzazzjonijiet tas-soċjetà ċivili;

FORUM - dimensjoni strutturali

10. Jenfasizza l-importanza li jiġi stabbilit il-Forum tas-Soċjetà Ċivili dwar id-Droga bħala l-
ewwel pass lejn involviment iżjed prattiku u kostruttiv ta' l-assoċjazzjonijiet Ewropej tas-
soċjetà ċivili fl-attivitajiet ta' l-UE relatati mal-politiki fil-qasam tal-prevenzjoni ta' l-użu 
tad-droga u fil-qasam tal-ġlieda kontra d-droga;

11. Jiddispjaċih dwar il-fatt li l-proċess ta' l-għażla tal-parteċipanti fil-Forum tas-Soċjetà 
Ċivili dwar id-Droga nħass minn xi organizzazzjonijiet bħala li kien nieqes mit-
trasparenza, u jistieden lill-Kummissjoni biex tara kif se ssib tirrimedja din il-problema, 
fl-isperanza li fil-futur it-tkabbir tal-Forum isir b'mod iktar trasparenti;

12. Iqis li l-Forum tas-Soċjetà Ċivili dwar id-Droga għandu jkun inklużiv iktar milli esklużiv, 
billi jirrappreżenta spektrum wiesa' u bilanċ ta' fehmiet;

13. Jirrimarka li l-iskop tal-Forum tas-Soċjetà Ċivili dwar id-Droga mhuwiex li tinħoloq 
assemblea maħsuba biex tressaq ideoloġiji varji, iżda biex ikun hemm djalogu u kuntatt 
diretti ma' l-assoċjazzjonijiet li jinsabu fuq quddiem fil-ġlieda kontra d-droga kemm fil-
livell tal-prevenzjoni kif ukoll tar-rijabilitazzjoni, u biex ikun hemm mezz prattiku sabiex 
jiġu appoġġjati t-tfassil u l-implimentazzjoni ta' politiki għall-prevenzjoni ta' l-użu tad-
droga u li jiġġieldu kontra d-droga fuq il-bażi ta' esperjenza b'suċċess, u analiżi tal-
problemi transkonfinali fl-Unjoni Ewropea li joħorġu mid-differenzi fil-leġiżlazzjoni 
nazzjonali, b'mod partikulari fiz-zoni konfinali;

14. Jistieden lill-Istati Membri biex jiskambjaw l-aħjar prattiki li qed jintużaw bħalissa fil-
ġlieda kontra d-drogi u fil-prevenzjoni u l-informazzjoni għat-tfal u ż-żgħażagħ, u biex 
jinkoraġġixxu l-iżvilupp tagħhom, b’kollaborazzjoni mar-rappreżentanti tas-soċjetà ċivili;

15. Jiddispjaċih dwar il-parteċipazzjoni fqira f'dan il-Forum ta' l-organizzazzjonijiet li 
jirrappreżentaw lill-Istati Membri l-ġodda; jinsisti fuq il-ħtieġa li s-soċjetà ċivili fl-Istati 
Membri l-ġodda għandha ssir konxja u involuta b'mod iktar estensiv, minħabba l-
importanza ta' dawn il-pajjiżi f'UE mkabbra;

16. Jiddispjaċih dwar in-nuqqas ta’ parteċipazzjoni ta’ netwerks nazzjonali u transnazzjonali 
mhux governattivi li jirrappreżentaw b'mod speċjali l-assoċjazzjonijiet tan-nisa, l-ommijiet 
u l-bniet, kif ukoll ta’ organizzazzjonijiet li jitrattaw is-saħħa sesswali u riproduttiva u d-

drittijiet ta’ l-Ewwel Forum tas-Soċjetà Ċivili dwar id-Drogi li sar f’Diċembru 2007; 
jistieden lill-Kummissjoni biex tinkoraġġixxi b’mod attiv il-parteċipazzjoni ta’ 
organizzazzjonijiet bħal dawn, kif ukoll ta’ organizzazzjonijiet oħra li għandhom 
esperjenza imprezzabbli relatata mad-drogi u ma’ l-abbuż tad-drogi sabiex dawn 
jipprovdu servizzi speċjalizzati li jkunu aċċessibbli u disponibbli faċilment;

17. Jagħti l-appoġġ tiegħu lill-Kummissjoni fl-isforzi tagħha biex issib l-irwol li għandu jkollu 
l-Forum tas-Soċjetà Ċivili dwar id-Droga fl-approċċ Ewropew fil-qasam tad-droga, sabiex 
ikun jistgħu jiġu ċċarati l-objettivi aħħarin li wieħed għandu jfittex permezz tal-
konsultazzjoni ma' dan il-Forum;

18. Iqis li l-Forum tas-Soċjetà Ċivili dwar id-Droga għandu jkollu mandat ċar, aġendi definiti 
tajjeb, proċeduri trasparenti u pjanijiet ta' ħidma li jistgħu jseħħu u li jagħtu kontribut reali 
lill-proċess tat-tfassil tal-politiki;

19. Jittama li d-djalogu mas-soċjetà ċivili jkollu effett li jinħass fuq il-proċess tat-teħid tad-
deċiżjonijiet ta' l-UE; iqis, għalhekk, li s-soċjetà ċivili għandha tingħata status formali 
b'rabta ma' l-objettivi stipulati fl-Istrateġija ta' l-UE dwar id-Droga 2005-2012 u ma' 
inizjattivi tal-ġejjieni, inter alia permezz:

- tal-parteċipazzjoni, fost korpi indipendenti oħra, tal-Forum fl-evalwazzjoni tal-Pjan ta' 
Azzjoni (2005-2008) li għandu jsir mill-Kummissjoni fl-2008;

- ta' relazzjonijiet b'miri iktar imbiegħda u trasparenti ma' l-Istati Membri bl-għan li 
jkun hemm koperazzjoni ġenwina bejn il-Forum u l-Istati Membri;

- tal-preżenza permanenti tal-Forum fil-laqgħat li jsiru mill-Presidenza ta' l-UE mal-
koordinaturi nazzjonali ta' l-azzjoni kontra d-droga;

- tal-kuntatti permanenti mal-Parlament, u permezz ta' konferenza annwali li l-
Parlament jagħmel annwalment mal-Forum, ma' gruppi oħra kkonċernati u ma' l-
istituzzjonijiet ta' l-UE li qed jaħdmu fil-qasam tad-droga, u permezz ta' l-
evalwazzjoni tar-riżultati miksuba;

- ta' sinerġija qawwija bejn l-attivitajiet tal-Forum u dawk taċ-Ċentru Ewropew ta' 
Monitoraġġ tad-Droga u d-Dipendenza mid-Droga li jista' jiddedika taqsima mir-
rapport annwali tiegħu għall-attivitajiet tas-soċjetà ċivili ta' l-UE;

20. Jistieden liċ-Ċentru Ewropew għall-Monitoraġġ tad-Droga u d-Dipendenza mid-Droga 
biex jiġbor statistiki dwar il-konsum tad-drogi min-nisa fl-Unjoni Ewropea, biex janalizza 
x-xejra ta' dan il-konsum u biex jikkunsidra impatti divrenzjati fuq l-irġiel u fuq in-nisa 
fir-rapport annwali tiegħu, bl-għan li jipprovdi informazzjoni aħjar u li jagħmel lis-soċjetà 
ċivili Ewropea konxja mill-problema b’iktar suċċess;

21. Jinkuraġġixxi l-konnessjonijiet tematiċi ta’ netwerks eżistenti, fil-marġini tal-Forum tas-
Soċjetà Ċivili dwar id-Droga jew fil-forma ta’ gruppi jew sottogruppi ta’ ħidma fi ħdan il-
qafas tal-forum;

22. Jistieden li jkun hemm impenn finanzjarju mill-UE, li jkun soġġett għall-kontroll 
baġitarju, biex jingħata appoġġ lill-attivitajiet Ewropej tas-soċjetà ċivili marbuta mal-

proġetti attwali u l-inizjattivi għall-ġejjieni f'dan il-qasam;
23. Jistieden lill-Istati Membri biex, fejn ikun possibbli, jestendu d-dispożizzjonijiet rigward 

l-iffinanzjar Statali għal servizzi provduti minn organizzazzjonijiet professjonali ċivili, li 
jkunu soġġetti għall-konformità ma’ kriterji xierqa ta’ assikurazzjoni tal-kwalità, mhux 
biss fil-każ tas-servizzi soċjali u tas-saħħa, iżda wkoll fil-każ ta' servizzi li jnaqqsu l-ħsara 
u ta’ servizzi ta’għajnuna medika magħrufin bħala ‘low-threshold’; iqis li b'dan il-mod se 
jkun possibbli li jiġi żgurat li t-tħaddim tas-servizzi jkun jista’ jiġi ppjanat u li jkun 
sostenibbli, u li s-servizzi jikkonformaw ma' l-istandards tal-kwalità;

24. Jenfasizza kemm huwa importanti għas-soċjetà li twarrab fondi sabiex ikunu appoġġjati l-
organizzazzjonijiet voluntarji u assoċċjazzjonijiet tal-ġenituri li jkunu impenjati li 
jiġġieldu l-abbuż tad-drogi, b’mod partikolari fost iż-żgħażagħ;

Is-soċjetà ċivili - id-dimensjoni interna

25. Jisħaq fuq l-importanza ta' l-azzjoni tas-soċjetà ċivili biex tikseb l-objettivi stabbiliti fl-
istrateġija 2005-2012 ta' l-UE dwar id-droga rigward il-politiki dwar il-prevenzjoni, l-
għoti ta' informazzjoni, l-immaniġġjar tal-problemi marbuta mad-dipendenza mid-droga u 
l-monitoraġġ ta’ l-implimentazzjoni xierqa ta’ dawn il-politiki;

26. Jistieden lill-partijiet kollha involuti kemm fil-livell ta' l-UE kif ukoll bħala Stati Membri 
biex jagħtu attenzjoni ikbar lill-aspetti innovattivi li l-esperjenza tas-soċjetà ċivili tista' 
tagħti biex jinkisbu l-għanijiet stabbiliti fl-Istrateġija ta' l-UE dwar id-Droga 2005-2012, 
b'referenza partikolari għall-inizjattivi li jqajmu kuxjenza, għall-politiki dwar it-tnaqqis 
tal-ħsara, għall-appoġġ għal dawk li jkunu ħerġin mid-dipendenza u għall-politiki dwar l-
integrazzjoni soċjali mill-ġdid;

27. Jagħti importanza lit-tisħiħ tad-djalogu fil-livell Ewropew ma' l-organizzazzjonijiet li 
jirrappreżentaw lil dawk li jużaw id-droga – aspett meħtieġ f'kull reazzjoni għall-isfidi ta' 
l-integrazzjoni soċjali mill-ġdid u fl-għoti ta’ appoġġ għal dawk li jkunu ħerġin mid-
dipendenza;

28. Jistieden lill-Kummissjoni u lill-Istati Membri biex jippromwovu – bil-kooperazzjoni 
mas-soċjetà ċivili – aċċess ugwali għall-programmi, protezzjoni sigura tal-popolazzjonijiet 
moħbija u tal-gruppi marġinalizzati u ħidma fid-direzzjoni tal-bini tal-kapaċità – sabiex 
jiżguraw is-sostenibilità u l-effiċjenza tal-programmi implimentati;

29. Jistieden lill-Kummissjoni u lill-Istati Membri biex jippromwovu inizjattivi mis-soċjetà 
ċivili mmirati li:

- jirrinfurzaw il-prevenzjoni u l-informazzjoni dwar ir-riskji ta’ l-użu tad-drogi u ta' 
sustanzi psikotropiċi fuq il-post tax-xogħol u fost iż-żgħażagħ;

- joffru trattamenti lil individwi vvizjati bid-droga li jinsabu l-ħabs;

- jiddaħlu fis-seħħ pjanijiet dettaljati ta’ prevenzjoni biex jiġi miġġieled l-użu tad-drogi 
u ta' sustanzi psikotropiċi f'viċinanzi urbani li jkunu f'riskju, b’mod partikulari fost iż-
żgħażagħ, bl-għajnuna ta’ organizzazzjonijiet soċjali u sindikalisti, b'tali mod biex jiġu 
sodisfatti l-bżonnijiet tas-saħħa fiżika u mentali f'dawn il-viċinanzi;

- jiġu organizzati kampanji informattivi u preventivi dwar id-droga u dwar l-effetti 
negattivi tagħhom fuq is-saħħa u l-ħajja soċjali, b'kollaborazzjoni ma' l-
organizzazzjoni tal-ġenituri, ta' l-istudenti u ta' l-għalliema, li għandhom isiru fl-
iskejjel, u li jilħqu lil gruppi demografiċi differenti;

- jiġu implimentati l-politiki dwar it-tnaqqis tal-ħsara permezz ta’ ħidma ta’ kuntatt 
dirett fit-toroq u f'zoni żvantaġġjati fl-irħula u fl-ibliet;

- jiġu żviluppati u implimentati proġetti speċjali ta' integrazzjoni mill-ġdid għat-tfal li 
jgħixu fit-toroq u għal familji li huma żvantaġġjati soċjalment;

30. Jirreferi għat-tħassib li qed jiżdied li n-nisa jista’ jkun li ma għandhomx aċċess għall-kura 
minħabba nuqqas ta’ appoġġ soċjali u ekonomiku u, b’mod partikolari minħabba r-
responsabilità tal-kura tat-tfal, li ġew identifikat bħala fatturi li jistgħu jxekklu lin-nisa 
milli jagħmlu użu mis-servizzi tat-trattament kontra l-vizzju tad-droga; jiġbed l-attenzjoni 
li meta mqabbla mas-servizzi li ma jipprovdux faċilitajiet għall-kura tat-tfal, dawk li 
jipprovdu din il-kura spiss ikollhom proporzjon ogħla ta’ nisa fost il-klijenti tagħhom;

31. Jistieden lill-Kummissjoni u lill-Istati Membri biex jagħtu attenzjoni partikulari lir-reġjuni 
tal-fruntieri, li spiss ikollhom jiffaċċjaw l-effetti ta' differenzi fil-leġiżlazzjoni nazzjonali 
dwar id-drogi; 

32. Jappoġġja lill-organizzazzjonijiet tas-soċjetà ċivili biex jaġixxu, b'kuxjenza sħiħa, bil-
ħsieb li jiġġieldu kontra l-konsum tad-droga u tad-derivattivi tagħha mill-minorenni;

33. Jistieden lill-Aġenzija għad-Drittijiet Fundamentali ta' l-Unjoni Ewropea biex tagħmel 
analiżi dwar l-effetti tal-politiki kontra d-droga u biex tevalwa l-effettività tagħhom u jekk 
u sa liema punt dawn qabżu l-limiti u rrappreżentaw ksur tad-drittijiet individwali;

34. Jenfasizza l-ħtieġa li l-politiki dwar id-droga jkunu bbażati fuq evidenza xjentifika soda 
miksuba b'kooperazzjoni mas-soċjetà ċivili fil-qasam tar-riċerka relatata mad-droga, 
filwaqt li jirrikonoxxi l-ħtieġa li jiġu żviluppati politiki bbażati fuq ir-riċerka u mmexxija 
mill-fatti u li jiġu implimentati attivitajiet ibbażati fuq l-evidenza, inklużi dawk immirati 
biex jipprevjenu u jnaqqsu l-ħsara konnessa mas-saħħa;

35. Jistieden lill-Istati Membri biex iwaqqfu servizzi ta’ attivitajiet komuni u servizzi ta’ 
attivitajiet eżekuttivi bejn l-aġenziji li jinfurzaw il-liġi u l-organizzazzjonijiet tas-soċjetà 
ċivili, b’mod partikulari fuq il-livell tal-komunità lokali;

Is-soċjetà ċivili - id-dimensjoni esterna

36. Jirrikonoxxi l-importanza tas-sehem tas-soċjetà ċivili rigward id-dimensjoni esterna tal-
politika Ewropea dwar id-droga u jagħti valur lill-fatt li l-UE qiegħda fuq quddiem fid-
dinja fil-ġlieda kontra d-drogi f'dak li hu l-iffinanzjar tal-programmi u l-inizjattivi esterni;

37. Jitlob biex jingħataw kunsiderazzjoni u appoġġ għal strateġija Ewropea esterna li jkollha 
effett sostenibbli, tanġibbli u prattiku fuq il-qagħda fir-reġjuni fejn tiġi prodotta l-materja 
prima għad-droga;

38. Jisħaq fuq l-esperjenza ta' l-organizzazzjonijiet Ewropej li huma involuti fil-promozzjoni 
tal-bidla mill-kultivazzjoni lokali għal użi terapewtiċi u użi mediċi oħra, u fl-istess ħin 
ifakkar li kultivazzjoni bħal din għandha tinżamm taħt l-iżjed kontrolli stretti b'mod 
kostanti;

39. Jistieden lill-Kummissjoni u lill-Istati Membri biex jesploraw modi ta’ kooperazzjoni ma' 
l-organizzazzjonijiet Ewropej tas-soċjetà ċivili li huma involuti fil-promozzjoni ta' 
sustanzi legali li jiġu mill-weraq tal-koka għal użu legali biss bħala mezz biex jagħtu 
kontribut effikaċi (billi jassorbu l-materja prima) għall-azzjoni internazzjonali kontra t-
traffikar tad-droga, filwaqt li jiżguraw is-sikurezza ta’ l-użu ta’ sustanzi bħal dawn; 

40. Jistieden lill-Kummissjoni u lill-Istati Membri biex isegwu r-rakkomandazzjonijiet tiegħu 
lill-Kunsill tal-25 ta' Ottubru 2007 dwar il-produzzjoni ta' l-oppju għal skopijiet mediċi fl-
Afghanistan1 u biex jappoġġjaw l-inizjattivi tas-soċjetà ċivili li tikkoopera mal-pajjiżi li 
jipproduċu d-droga fil-ġlieda kontra d-droga u l-effetti possibbli pożittivi tagħha fil-
proċess ta' demokratizzazzjoni ta' dawk il-pajjiżi;  jisħaq fuq l-importanza li jiġu 
promossi, pereżempju, skemi piloti bħal "peprina għall-mediċina", li huma intiżi biex 
ibiddlu ftit mill-kultivazzjoni illegali eżistenti tal-peprina għall-produzzjoni industrijali ta' 
droga kontra l-uġigħ ibbażata fuq l-oppju u jikkunsidraw il-benefiċċji li jistgħu joħorġu 
mill-għoti ta' liċenzji għall-użu ta' l-uċuħ tal-peprina għal skopijiet mediċinali, kif ukoll 
biex jiġi determinat kif dan jista' jsir u b'liema kontroll li jitmexxa taħt ir-responsabilità 
tan-Nazzjonijiet Uniti;

41. Jistieden lill-Kummissjoni, flimkien mas-soċjetà ċivili, biex jesploraw il-possibiltajiet li 
jiġu miġġielda l-pjantaġġuni illegali tal-peprina permezz ta’ traxxix li ma jkunx ta’ ħsara 
għall-bnedmin, l-annimali jew l-ambjent;

42. Jistieden lill-Kummissjoni u lill-Istati Membri biex jieħdu vantaġġ mill-kooperazzjoni li 
tinvolvi istituti xjentifiċi ta’ l-Istati Membri, organizzazzjonijiet xjentifiċi u l-
evalwazzjonijiet mediċi, kif ukoll ċentri ta' studju, assoċjazzjonijiet, istituti speċjalizzati u 
operaturi tas-soċjetà ċivili li f'dawn l-aħħar snin kienu punt ta' referenza għall-politiki 
mfassla biex jiġġieldu kontra t-traffikar tad-droga u għall-analiżi tal-qagħda ġeopolitika u 
tal-flussi ekonomiċi li jiġu mill-kummerċ internazzjonali tan-narkotiċi;

43. Jagħti importanza lill-promozzjoni tal-kooperazzjoni bejn l-assoċjazzjonijiet Ewropej u n-
netwerks internazzjonali ta' l-assoċjazzjonijiet tad-droga sabiex jiġi stimulat l-iskambju ta' 
l-esperjenzi u ta' l-informazzjoni;

44. Jinnota b'interess l-esperjenza tal-Kumitat ta' Vjenna ta' l-organizzazzjonijiet mhux 
governattivi dwar id-Drogi Narkotiċi – kumitat ta' organizzazzjonijiet mhux governattivi li 
jirrappreżenta lis-soċjetà ċivili fl-Uffiċċju tan-NU għad-Droga u l-Kriminalità (UNODC) 
u jispera li fil-futur ikun hemm parteċipazzjoni usa’ minn organizzazzjonijiet u individwi 
fl-attivitajiet ta’ dan il-kumitat, filwaqt li jqis proposti bħal "Lil hinn mill-2008" - 
inizjattiva bl-għan ewlieni li tippromwovi s-sehem tas-soċjetà ċivili fir-reviżjoni ta' għaxar 
snin tal-parametri stabbiliti fl-1998 fis-Sessjoni Speċjali ta' l-Assemblea Ġenerali tan-NU 
(UNGASS) dwar id-drogi; jipproponi li jistabbilixxi konsultazzjoni simili fost l-
assoċjazzjonijiet Ewropej rigward ir-reviżjoni ta' l-Istrateġija ta' l-UE dwar id-Drogi wara 

1 Testi adottati, P6_TA(2007)0485.

l-2012;

45. Huwa tal-fehma, sabiex nitgħallmu lezzjonijiet mill-istrateġija futura, li għaxar snin wara 
s-Sessjoni Speċjali ta' l-Assemblea Ġenerali tan-NU ta’ l-1998 dwar id-Droga – li l-għan 
ewlieni tagħha kien ‘dinja mingħajr drogi’ fi żmien għaxar snin – jeħtieġ nipproċedu għal 
evalwazzjoni tar-riżultati attwali tal-politiki kurrenti dwar id-droga sabiex niddeterminaw 
liema huma l-istrateġiji ta’ suċċess;

o

o     o

46. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill u, 
għal skopijiet ta' informazzjoni, lill-Kunsill Ewropew, lill-Kummissjoni u lill-gvernijiet u 
lill-parlament ta' l-Istati Membri, liċ-Ċentru Ewropew ta' Monitoraġġ tad-Droga u d-
Dipendenza mid-Droga, lill-Kunsill ta' l-Ewropa u lin-Nazzjonijiet Uniti u lill-aġenziji 
speċjalisti tagħhom.

OPINJONI TAL-KUMITAT GĦAD-DRITTIJIET TAN-NISA U L-UGWALJANZA 
BEJN IS-SESSI

għall-Kumitat għal-Libertajiet Ċivili, il-Ġustizzja u l-Intern

dwar il-Green Paper dwar l-irwol tas-Soċjetà Ċivili fil-Politika dwar id-Drogi fl-Unjoni 
Ewropea
(2007/2212(INI))

Rapporteur għal opinjoni: Anna Záborská

SUĠĠERIMENTI

Il-Kumitat għad-Drittijiet tan-Nisa u l-Ugwaljanza bejn is-Sessi jistieden lill-Kumitat għal-
Libertajiet Ċivili, il-Ġustizzja u l-Intern, bħala l-Kumitat responsabbli, sabiex jinkorpora s-
suġġerimenti li ġejjin fil-mozzjoni għal riżoluzzjoni li se jadotta:

A. billi huwa fatt ta’ tħassib li l-konsum tal-kannabis u ta’ drogi oħra qed jiżdied f’ħafna 
Stati Membri, b’mod partikolari min-nisa żgħażagħ u minn adoloxxenti nisa, u billi d-
drogi issa saru disponibbli faċilment fil-viċinanzi ta’ l-iskejjel u fl-iskejjel,

B. billi l-użu tad-drogi jista’ jwassal għal riskji tas-saħħa speċifiċi għat-tfal bniet u n-nisa, 
b’mod partikolari f’dak li jirrigwarda t-tqala u t-trażmissjoni ta’ l-HIV,

C. billi kien hemm żieda sinifikanti fil-kriminalità, fl-attività illegali u fil-prostituzzjoni fis-
soċjetà, u b’mod partikolari fost it-tfal bniet u n-nisa li jbatu mill-vizzju tad-drogi,

D. billi t-tendenza hija li jkun hemm iktar irġiel milli nisa li jattendu programmi ta’ 
rijabilitazzjoni u billi fl-Ewropa llum in-nisa jikkostitwixxu madwar 20% ta’ dawk li 
jibdew programmi ta’ rijabilitazzjoni kontra d-drogi,

E. billi ġew identifikati differenzi importanti fil-livelli u fit-tendenzi ta’ l-użu tad-drogi bejn 
l-irġiel u n-nisa; billi studji ta’ riċerka wrew differenzi importanti bejn in-nisa u l-irġiel 
f’firxa wiesgħa ta’ fatturi fiżjoloġiċi u psiko-soċjali assoċjati ma’ l-iżvilupp ta’ imġiba ta’ 
dipendenza, ta’ teħid ta’ riskju u ma’ tiftix għall-għajnuna,

F. billi għandha tiġi rrikonoxxuta r-rabta bejn it-traffikar tan-nisa u l-politika dwar id-drogi; 

billi gruppi ta’ kriminali li jittraffikaw id-drogi u jittraffikaw il-bnedmin spiss ikunu 
assoċjati flimkien u n-nisa nfushom jistgħu jkunu f’riskju li jiżviluppaw problemi ta’ 
droga bħala reazzjoni għas-sitwazzjoni li jsibu ruħhom fiha,

1. Jistieden lill-gvernijiet ta’ l-Istati Membri kollha, lill-organizzazzjonijiet mhux 
governattivi, lis-soċjetà ċivili u lill-assoċjazzjonijiet ta’ ġenituri u professjonisti biex 
jagħmlu kampanji ta’ informazzjoni komprensivi dwar:

- ir-riskji u l-ħsara għas-saħħa fiżika u mentali kkawżati mid-drogi, b’mod partikolari 
għas-saħħa tat-tfal bniet, tan-nisa tqal u n-nisa li qed ireddgħu u għas-saħħa tat-tfal,

- is-saħħa ta’ l-omm u t-trażmissjoni tad-drogi mill-omm għall-fetu tagħha;

- it-trattamenti disponibbli għall-minorenni u d-delinkwenti li għandhom il-vizzju tad-
drogi,

- l-appoġġ għall-ġenituri tat-tfal li jieħdu d-drogi;

2. Jirreferi għat-tħassib li qed jiżdied li n-nisa jista’ jkun li ma għandhomx aċċess għall-kura 
minħabba nuqqas ta’ appoġġ soċjali u ekonomiku u, b’mod partikolari minħabba r-
responsabilità tal-kura tat-tfal, fatt li ġie identifikat bħala fattur li jista’ jxekkel lin-nisa 
milli jagħmlu użu mis-servizzi tat-trattament kontra l-vizzju tad-droga; jiġbed l-attenzjoni 
li meta mqabbla mas-servizzi li ma jipprovdux faċilitajiet għall-kura tat-tfal, dawk li 
jipprovdu din il-kura spiss ikollhom proporzjon ogħla ta’ nisa fost il-klijenti tagħhom;

3. Jenfasizza kemm huwa importanti għas-soċjetà li twarrab fondi sabiex ikunu appoġġjati l-
organizzazzjonijiet voluntarji u assoċċjazzjonijiet tal-ġenituri li jkunu impenjati li 
jiġġieldu l-abbuż tad-drogi, b’mod partikolari fost iż-żgħażagħ;

4. Jistieden lill-Istati Membri biex jiskambjaw l-aħjar prattiki li qed jintużaw bħalissa 
rigward il-ġlieda kontra d-drogi (pereżempju, il-politiki ta’ tat-tolleranza zero għall-
provvista tad-drogi), il-prevenzjoni u l-informazzjoni għat-tfal u ż-żgħażagħ u biex 
jinkoraġġixxu l-iżvilupp tagħhom, b’kollaborazzjoni mar-rappreżentanti tas-soċjetà ċivili;

5. Jistieden lill-Kummissjoni biex tiżgura li l-istrateġija l-ġdida dwar is-saħħa 2008-2013 
tikkunsidra l-impatt differenti tad-drogi fuq in-nisa, b’mod partikolari b’referenza għall-
iffinanzjar ta’ programmi ta’ informazzjoni kontra d-drogi mmexxija minn 
organizzazzjonijiet tas-soċjetà ċivili;

6. Jenfasizza s-sħubija fundamentali mal-midja, inkluż mal-midja elettronika, fit-tixrid ta' 
informazzjoni xjentifika dwar ir-riskji ta' l-użu tad-drogi fuq is-saħħa fiżika u mentali, 
partikolarment fost in-nisa żgħażagħ u n-nisa tqal; jinkoraġġixxi lil din it-tip ta’ midja 
sabiex issir sieħba prinċipali f’kampanji kontra d-drogi minħabba l-influwenza tagħha fuq 
il-ġenerazzjonijiet iktar zgħażagħ;

7. Jistieden liċ-Ċentru Ewropew għall-Monitoraġġ kontra d-Drogi u l-Abbuż mid-Drogi 
biex jiġbor statistika dwar il-konsum tad-drogi minn nisa fl-Unjoni Ewropea, biex 
janalizza x-xejra ta' dan il-konsum u biex jikkunsidra impatti divrenzjati fuq l-irġiel u n-
nisa fir-rapport annwali tiegħu, bl-għan li jipprovdi informazzjoni aħjar u li jagħmel lis-

soċjetà ċivili Ewropea konxja mill-problema b’iktar suċċess;

8. Iqis bħala essenzjali, li titrawwem kuxjenza proporzjonata mal-gravità u ma’ l-urġenza 
tas-sitwazzjoni u li tkun imħeġġa l-adozzjoni ta’ soluzzjonijiet xierqa u innovattivi:

- li jiġu kkalkulati l-ispejjeż tal-vizzju tad-drogi, kemm diretti (it-trattamenti kontra d-
dipendenza fuq id-droga, taqlib psikotiku, id-dipressjoni, l-imġiba vjolenti u ta' riskju-
għoli, l-aċċidenti, l-HIV/Aids, l-epatite C, il-problemi ta' fertilità, it-tqala, u t-
trażmissjoni ta' ċertu tipi ta' drogi mill-omm għall-fetu tagħha),  kemm indiretti 
(nuqqas ta’ motivazzjoni l-iskola jew fuq il-post tax-xogħol, il-qgħad, reati marbuti 
ma’ l-abbuż tad-drogi), kif ukoll umani b'referenza partikolari għall-ommijiet u t-tfal 
tagħhom,

- li jiġu żviluppati indikaturi li jkejlu l-effettività tal-politiki implimentati ( l-
assentejiżmu u nuqqas ta’ prestazzjoni fl-iskola, l-esklużjoni mis-suq tax-xogħol, il-
qgħad, ir-reati minħabba l-abbuż tad-drogi), 

- li jiġu żviluppati indikaturi ulterjuri li jippermettu li jitqabblu l-istrateġiji l-ġodda fil- 
prevenzjoni internazzjonali, partikolarment għan-nisa u għat-tfal bniet; 

9. Iqis li hu neċessarju li tkun evalwata l-effettività tal-politiki segwiti sal-lum biex tiġi 
miġġielda l-problema tad-drogi u biex, jekk ikun hemm bżonn, dawn il-politiki jitjiebu, 
b’kunsiderazzjoni għall-fatt li din hija kwistjoni ta’ saħħa pubblika li taffetwa lis-soċjetà 
b’mod ġenerali; jenfasizza li bħala parti mill-politika ta’ prevenzjoni, hemm bżonn li 
tinġibed l-attenzjoni dwar il-konsegwenzi diżastrużi tal-konsum tad-drogi; ifakkar li n-
nisa tqal u ż-żgħażagħ għandhom jitqiesu bħala persuni vulnerabbli li jeħtieġu assistenza 
permezz ta’ terapija, monitoraġġ mediku u programmi mmirati għall-integrazzjoni mill-
ġdid tagħhom fil-postijiet tax-xogħol u fis-soċjetà b’koperazzjoni mas-soċjetà ċivili;

10. Jilmenta dwar in-nuqqas ta’ parteċipazzjoni ta’ netwerks nazzjonali mhux governattivi u 
netwerks transnazzjonali bil-parteċipazzjoni speċjali ta’ organizzazzjonijiet tan-nisa, ta’ l-
ommijiet u tal-bniet,  kif ukoll ta’ organizzazzjonijiet li jitrattaw is-saħħa sesswali u 
riproduttiva u d-drittijiet ta’ l-Ewwel Forum tas-Soċjetà Ċivili dwar id-Drogi, organizzat 
f’Diċembru 2007; jistieden lill-Kummissjoni biex tinkoraġġixxi b’mod attiv il-
parteċipazzjoni ta’ organizzazzjonijiet bħal dawn, kif ukoll ta’ organizzazzjonijiet oħra li 
għandhom esperjenza imprezzabbli relatata mad-drogi u ma’ l-abbuż tad-drogi sabiex 
dawn jipprovdu servizzi speċjalizzati li jkunu aċċessibbli u disponibbli faċilment;

11. Jistieden lill-Istati Membri biex  b’kollaborazzjoni mas-soċjetà ċivili, irazznu b’mod aktar 
strett il-kriminalità organizzata, b’mod partikolari t-traffikar tal-bnedmin, attività li hija 
marbuta mill-qrib mat-traffikar tad-drogi.

